
«ՄՇԱԿՈՒՅԹԻ ՈԼՈՐՏԻ ՄԻՋԱԶԳԱՅԻՆ ՀԵՂԻՆԱԿԱՎՈՐ ՓԱՌԱՏՈՆԵՐԻ ԵՎ ՄՐՑԱՆԱԿԱԲԱՇԽՈՒԹՅՈՒՆՆԵՐԻ ՄԱՍՆԱԿՑԱԾ ԵՎ ՄՐՑԱՆԱԿԻ ԱՐԺԱՆԱՑԱԾ ՄՇԱԿՈՒՅԹԻ ԳՈՐԾԻՉՆԵՐԻՆ ԴՐԱՄԱԿԱՆ ԽՐԱԽՈՒՍՈՒՄ ՏՐԱՄԱԴՐԵԼՈՒ» 
 
1. ԸՆԴՀԱՆՈՒՐ ԴՐՈՒՅԹՆԵՐ
 
1. Սույն ծրագրով սահմանվում են «Մշակույթի ոլորտի միջազգային հեղինակավոր փառատոների և մրցանակաբաշխությունների մասնակցած և մրցանակի արժանացած մշակույթի գործիչներին դրամական խրախուսում տրամադրելու» ծրագրի (այսուհետ՝ «Դրամական խրախուսում» ծրագիր) իրականացման շահառուների շրջանակը, բովանդակային և ֆինանսական պայմանները:
2. «Դրամական խրախուսում» ծրագրի նպատակն է մշակույթի գործիչների համար խրախուսման համակարգերի ներդրումը, ինքնազբաղ արվեստագետների համար բարենպաստ ստեղծագործական միջավայրի ձևավորումը:
3. «Դրամական խրախուսում» ծրագրի իրականացումը նպաստավոր պայմաններ կստեղծի միջազգային ասպարեզում Հայկական մշակույթի և Հայաստանի ճանաչելիության բարձրացման համար: 
4. «Դրամական խրախուսում» ծրագրի իրականացման պատասխանատու մարմինը Հայաստանի Հանրապետության կրթության, գիտության, մշակույթի և սպորտի նախարարությունն է (այսուհետ` Նախարարություն):
5. «Դրամական խրախուսում» ծրագրի հաստատումը հնարավորություն կտա իրագործել Հայաստանի Հանրապետության կառավարության 2021-2026 թթ. գործունեության միջոցառումների ծրագրի՝ 36.3-րդ (Մշակույթի տարբեր ոլորտներում ստեղծագործական ծրագրերի աջակցություն՝ դրամաշնորհների հատկացման բաց-մրցութային համակարգի միջոցով, ինչպես նաև դեբյուտային ստեղծագործական ծրագրերի և արվեստի փորձարարական և նորարարական ձևերի խրախուսում) և 41.1-րդ (Ինքնազբաղ/ անկախ ստեղծագործողների գործունեության խթանում) կետերը և ՀՀ մշակույթի պահպանման, տարածման զարգացման 2023-2027 թթ. ռազմավարության (գերակա նպատակ 2․1 (Մշակութային և ստեղծարար ոլորտներում կառավարման մոդելների արդիականացում), գործողություն 11-ը (Մշակույթի և ստեղծարար ոլորտներում պետական խրախուսման մեխանիզմների ձևավորում):

 
2. ԾՐԱԳՐԻ ՇԱՀԱՌՈՒՆԵՐԸ ԵՎ ԿԱԶՄԱԿԵՐՊԻՉՆԵՐԸ
 
6. «Դրամական խրախուսում» ծրագրի շահառուներն են Հայաստանի Հանրապետության քաղաքացի հանդիսացող մշակույթի ոլորտի այն գործիչները, ովքեր որպես Հայաստանի Հանրապետության ներկայացուցիչ մասնակցել են հավելվածի աղյուսակում ներառված միջազգային հեղինակավոր փառատոներին և մրցանակաբաշխություններին և արժանացել մրցանակի: Հավելվածի աղյուսակում ընդգրկված փառատոների, մրցույթների և մրցանակաբաշխությունների ցանկը պարբերաբար կթարմացվի։
7. Ոչ անհատական (խմբային) արդյունքի դեպքում «Դրամական խրախուսում» ծրագրի հավելվածի աղյուսակում նշված գումարի չափը բաշխվում է խմբի անդամների միջև հավասարաչափ, իսկ իրավաբանական անձի դեպքում՝ հատկացվում է տվյալ իրավաբանական անձին, որի գործադիր մարմնի որոշմամբ իրականացվում է դրամական խրախուսման բաշխումը։ Եթե տվյալ գործադիր մարմնի իրավասության ներքո գործում են մի քանի ստեղծագործական խմբեր, ապա դրամական խրախուսումը տրվում է այն ստեղծագործական խմբին, որն արժանացել է մրցանակի։
8․ «Դրամական խրախուսում» ծրագրի թեկնածուները՝ համապատասխան արդյունքներ գրանցելուց հետո, 12 (տասներկու) ամսվա ընթացքում դրամական խրախուսում ստանալու նպատակով կարող են դիմել Նախարարություն՝ դիմումին կից ներկայացնելով միջազգային հեղինակավոր փառատոների և մրցանակաբաշխությունների մրցանակի արժանանալու փաստը հավաստող փաստաթղթեր (դիպլոմ, մրցանակ, հավաստագիր), ինչպես նաև դրամական խրախուսման թեկնածուի անձնական տվյալները (անձնագիր և բանկային հաշվեհամար)։

9․ «Դրամական խրախուսում» ծրագրի թեկնածուների հաշվառման, փաստաթղթերի հավաքագրման և «Դրամական խրախուսում» ծրագրի թեկնածուներին Հայաստանի Հանրապետության կրթության, գիտության, մշակույթի և սպորտի նախարարի (այսուհետ՝ Նախարար) հաստատմանը ներկայացնելու հետագա առաջադրման գործընթացը կազմակերպելու նպատակով Նախարարի կողմից ստեղծվում է հանձնաժողով, որը գործում է հասարակական հիմունքներով։ 
10․Հանձնաժողովը կազմված է 11 անդամից և ձևավորվում է նախարարության 3, արվեստի և մշակութային ժառանգության ոլորտի ստեղծագործական միությունների մեկական ներկայացուցիչներից: Հանձնաժողովը նախագահում է մշակույթի ոլորտը համակարգող նախարարի տեղակալը։ 
11․ Հանձնաժողովն իր աշխատանքները կազմակերպում է եռամսյակային պարբերականությամբ։ Հանձնաժողովը քննարկում է այդ եռամսյակի ընթացքում Նախարարություն դիմած «Դրամական խրախուսում» ծրագրի թեկնածուների հայտադիմումները և համապատասխան առաջարկություններ ներկայացնում Նախարարին:
12․ «Դրամական խրախուսում» ծրագրի իրականացումն ապահովում է Հայաստանի Հանրապետության կրթության, գիտության, մշակույթի և սպորտի Նախարարությունը՝ Հայաստանի Հանրապետության պետական բյուջեի միջոցների հաշվին՝ Նախարարի հրամանով:
13․ «Դրամական խրախուսում» ծրագրի թեկնածուների հաշվառման նպատակով Նախարարությունը ստեղծում և վարում է էլեկտրոնային շտեմարան։


3. ԺԱՄԿԵՏՆԵՐԸ
 
14. «Դրամական խրախուսում» ծրագիրը կտարածվի 2024 թվականի հունվարի 1-ից հետո ծագած իրավահարաբերությունների վրա:
 

4. ՖԻՆԱՆՍԱՎՈՐՄԱՆ ԸՆԹԱՑԱԿԱՐԳԸ
 
15. «Դրամական խրախուսում» ծրագրի իրականացման համար կպահանջվի տարեկան     85 800 հազ․ դրամ գումար։ 
16․ 2024 թվականին Ծրագրի ֆինանսավորումը կիրականացվի ՀՀ ԿԳՄՍՆ-ին հատկացված միջոցների շրջանակներում՝ չառաջացնելով բյուջետային ծախսերի ավելացում։ 2025 թվականին այդ ծախսերը կներառվեն ՀՀ ԿԳՄՍ նախարարության Միջնաժամկետ ծախսային ծրագրում։
17․ «Դրամական խրախուսում» ծրագրով նախատեսված վճարումն իրականացվում է ամսական պարբերականությամբ, մեկ տարի ժամկետով, հավելվածի աղյուսակում նշված գումարի չափով, որը չի ներառում Հայաստանի Հանրապետության օրենսդրությամբ սահմանված հարկերը և պարտադիր այլ վճարները: Մեկից ավելի մրցանակ ունենալու դեպքում թեկնածուն վճարվում է դրանցից յուրաքանչյուրի համար։
18. Ոչ անհատական (խմբային) արդյունքի դեպքում «Դրամական խրախուսում» ծրագրի հավելվածի աղյուսակում նշված գումարի չափը բաշխվում է խմբի անդամների միջև հավասարաչափ, իսկ իրավաբանական անձի դեպքում՝ հատկացվում է տվյալ իրավաբանական անձին, որի գործադիր մարմնի որոշմամբ իրականացվում է դրամական խրախուսման բաշխումը։ Եթե տվյալ գործադիր մարմնի իրավասության ներքո գործում են մի քանի ստեղծագործական խմբեր, ապա դրամական խրախուսումը տրվում է այն ստեղծագործական խմբին, որն արժանացել է մրցանակի:

5. ԾՐԱԳՐԻ ԱՐԴՅՈՒՆՔՆԵՐԸ
 
20. «Դրամական խրախուսում» ծրագրի շահառուների թիվը տարեկան կկազմի 11 անհատ և 2 խումբ։
21. «Դրամական խրախուսում» ծրագրի հաստատմամբ կարժևորվի մշակույթի գործիչների դերը հայ մշակույթի հանրահռչակման գործում, մշակույթի գործիչների և ինքնազբաղ արվեստագետների համար կձևավորվի բարենպաստ ստեղծագործական միջավայր, որը կնպաստի ազգային ավանդական մշակույթի պահպանմանը, կխթանի ժամանակակից և նորարարական արվեստի ու ստեղծարար ոլորտի զարգացումը, ինչպես նաև կնպաստի արտերկրում հայ մշակույթի հանրահռչակմանն ու դիրքավորմանը:

Հայաստանի Հանրապետության
վարչապետի աշխատակազմի
ղեկավար 									Ա. Հարությունյան
	
	                           



